
శ్రీశ్రీనివాసస్తోత్రమ్  

ఓం
శ్రీరామజయమ్  ।

ఓం సద్గురుశ్రీత్యాగరాజస్వామినే   నమో నమః ।
ఓం శ్రీనివాసాయ  విద్మహే । లక్ష్మీవరాయ ధీమహి ।
తన్నో విష్ణుః  ప్రచోదయాత్  ॥
శ్రీనివాసం  సలక్ష్మీకం వేఙ్కటాద్రిశుభాలయమ్  ।
సప్తాచలప్రభాసన్తం  లక్ష్మీకాన్తం నమామ్యహమ్ ॥ ౧॥
ఆనన్దనిలయావాసం  పరమానన్దవిగ్రహమ్   ।
అచలానన్దసంవర్ధం   శ్రీనివాసం  నమామ్యహమ్ ॥౨॥
స్మితాననలయానన్దం  కారుణ్యమయవీక్షితమ్ ।
ముఖతేజోజితార్కం తం శ్రీనివాసం  నమామ్యహమ్ ॥ ౩॥
పతితాశ్రయపాదాబ్జం   శరణార్థికృపాకరమ్  ।
కరాభయప్రదం  వన్దే శ్రీనివాసం  నమామ్యహమ్ ॥ ౪॥
రోగహం వరదం శాన్తం ఆయురారోగ్యవర్ధనమ్  ।
భవరోగభయాపోహం శ్రీనివాసం  నమామ్యహమ్ ॥ ౫॥
పద్మావతీపతిం శ్రీదం  మనఃపద్మసువాసనమ్ ।
పద్మనేత్రవిమోక్తారం  శ్రీనివాసం  నమామ్యహమ్ ॥౬॥
సర్వాభీష్టవరాప్తం  తం సర్వవ్యాపిపరార్థకమ్  ।
సర్వపాపవినాశం సం శ్రీనివాసం  నమామ్యహమ్ ॥ ౭॥
షట్శత్రుసూదనం  మాలం దహరాత్మలయావహమ్ ।
కలిప్రత్యక్షదైవం   తం శ్రీనివాసం  నమామ్యహమ్ ॥౮॥
వసుధాతలవైకుణ్ఠం   వసుధాతనయాధవమ్ ।
వసుదం వాసుదేవం తం శ్రీనివాసం  నమామ్యహమ్ ॥౯॥

వేదగుప్తమహాసారం వరసప్తగిరీశ్వరమ్ ।
వేఙ్కటేశసునామానం శ్రీనివాసం  నమామ్యహమ్ ॥ ౧౦॥
నాగాచలప్రభావం  తం రాగనాగగురుస్తుతమ్ ।
త్యాగరాజకృతిప్రీతం  శ్రీనివాసం  నమామ్యహమ్ ॥ ౧౧॥
సప్తస్వరప్రియారామం  సఙ్గీతస్వరపూజితమ్  ।
స్వరరాగసుధామిష్టం  శ్రీనివాసం  నమామ్యహమ్ ॥ ౧౨॥
మఙ్గలం  శ్రీనివాసాయ  లక్ష్మీపాయ సుమఙ్గలమ్  ।
త్యాగబ్రహ్మసుగేయాయ  పుష్పార్చితాయ మఙ్గలమ్  ॥ ౧౩॥
త్యాగరాజగురుస్వామిశిష్యాపుష్పాసమర్పితమ్ ।
శ్రీనివాసశుభస్తోత్రం   గానీయం సర్వమఙ్గలమ్  ॥ ౧౪ ॥
ఇతి సద్గురుశ్రీత్యాగరాజస్వామినః   శిష్యయా భక్తయా పుష్పయా కృతం
శ్రీశ్రీనివాసస్తోత్రం    గురౌ సమర్పితమ్ ।
ఓం శుభమస్తు ।

